http://paperekoa.berria.info/papera_inprimatu.php?htmla=BERRIA&urtea=y2010&hilabetea=m03&eguna=d20100326&orria=p00022004
2010-03-26




1.763 hitz

Indigenen egoera zaila izanagatik, emakumeen egoera are lazgarriagoa da; mendez mende isilaraziak eta baztertuak izan dira. Haiek, ordea, mundua aldatzeko behar besteko odola eta grina dute zainetan. 

Indigenen iraultzan iraultzaile

Ainara Rodriguez. Donostia

Haien egoera eta errealitatea ez da xamurra; mendez mende konkistaren atzaparrei ihes egiteaz gain, multinazionalen handinahiei ere egin behar izan diete aurre. Hainbat herrialdetako indigenak dira, baina ez hori bakarrik; emakumeak ere badira. Mugarik Gabe Garapenean Laguntzeko gobernuz kanpoko erakundeak gonbidatuta etorri dira Euskal Herrira. Haiekin bildu da Berria; Jeannette Paillan CLAPCI Herri Indigenetako Zinema eta Komunikazio Koordinakunde Latinoamerikarreko koordinatzailearekin (Txile), Marta Matzir Ukuxbe proiektu politiko maia indartzeko erakundearen lehendakariarekin (Guatemala), Julia Ramos Bartolinas Sisa-Emakume Indigena eta Nekazarien Konfederazio Nazionaleko kide eta ministro ohiarekin (Bolivia), eta Janeth Cuji Conaie Ekuadorko Nazionalitate Indigenetako Konfederazioko kidearekin (Ekuador). Indigenen mugimenduan, oro har, gizonek agintzen badute ere, egoera aldatzeko prest daude. 

Mendez mende isilarazia izan den herri indigenaren ahotsa zarete. Gaur egun nolakoa da indigenen egoera zuen herrialdeetan?
Jeannette paillan: Maputxeak bi estatutan banatuta gaude, Argentinan eta Txilen. Bietan ere badira hainbat elementu komun; indigenak, esaterako, ez dira nazio edo herri propio gisa onartzen. Txilen, jatorri indigenako herritarrak gara, eta horregatik ukatzen dizkigute hainbat eskubide; ez dugu gure hezkuntza sistema erabakitzeko ahalmenik, ezta nola antola gaitezkeen erabakitzeko ere. 

Gobernuak bazterkeria, pobrezia eta halako gaiak estaltzeko ahaleginetan dihardu gau eta egun. Arazo bat gara Txileko Estatuarentzat, konpontzea lortzen ez duen gatazka. Gurean ere, indigenek beste lurraldeetan sufritzen duten pareko egoera sufritzen dugu lurraren jabetzari edota ustiapen eskubideari dagokionez. Baina egoera are lazgarriagoa da aintzat hartuta neoliberalismoak agintzen duen herrialde batean bizi garela. 

julia ramos: Bolivian, gure arbasoen garaitik datorren borroka luze baten ondorio gara. Gure aiton-amonetatik hasita, multinazionalek eta gobernuek etengabe lapurtu dituzte lurrak, zilarra, urrea... Enpresa handiek eramaten zituzten ehun bolivianotik 82, eta gainerakoa herriarentzat geratzen zen; hau da, miseria bat. Bilatzen duten gauza bakarra nola aberastu da, nola poltsikoak bete; eta, alderantziz, ez zaie noren gainetik pasatzen diren interesatzen, ez nori egiten dioten kalte ere. 

Egoera aldatzen ari da apurka, Evo Morales presidente eta lagunari esker. Bolivia nazio askotako estatua izatea lortu dugu. Moralesek ez ditu erabakiak bere kabuz hartzen; lehenik, herriak esaten diona entzuten du. Haiek bildu eta aurrera eraman nahi duen proiektuaren inguruan galdeketak egiten ditu. Hori da bide egokia eta zuzena, herriari entzutea.

Diputatu eta ministro gisa egin dudan lana kontuan hartuta, amets batean nagoela iruditzen zait. Txikia nintzenean, ezin ginen Kongresuko plazara hurbildu ere egin. Orain, berriz, bertan gaude, legeak proposatzen ditugu, bizirik gaude. 

janeth cuji: Ekuadorren 500 urtez zapaldu gaituzte, baina aldaketa zantzuak nabaritzen hasi gara. 1998an, zehazki, mugimendu indigenak bere lehen onarpena izan zuen Batzar Eratzailean; Ekuador izaera anitzeko estatu gisa aitortu zuten orduan. Tamalez, 2008an, egoera hankaz gora jarri nahian hasi zen Gobernua. Baina, nahiz eta egoera desegiten saiatu diren, duela hamabi urte lortutako hura irmoki defendatzen ari gara. Azken finean, nazio aniztasunean oinarritutako estatua da Ekuador; hori betetzea besterik ez dugu eskatzen, eta hala izan dadin borrokatzen dugu. 

Gure lagun boliviarren esperientzia baliatuta, Konstituzioa erreformatzea eskatzen dugu. 

marta matzir: Guatemalan, mugimendu maiak egiturazko aldaketak behar zirela ondorioztatu zuen duela hainbat urte, eta, bide armatuari ekin zion horretarako. 1996an sinatu zen armagabetzerako akordioa Gobernuarekin: kolpe handia izan zen, asko kostatu zen, pertsona asko gelditu ziren bidean... 

Oligarkia garrantzitsua izan zen garai hartan. Enpresa multinazionalei gure ondasunak ustiatzeko bidea ireki zieten. Gaur gaurkoz, ustiatzen duten %99 eramaten dute, eta soilik %1 geratzen da bertan. Guztia eramaten ari direla esan daiteke, mendixkak, ura, lurra...; hau da, bizitzeko beharrezkoak ditugun lehengai guztiak. Gobernuaren eskutik egiten dute ustiapena, gainera. Ustez, ikuspegi sozialistatik egiten du lan, baina errepresioa muturrekoa da. Okerrena da jendeak konfiantza duela agintariengan. Esaterako, haur jaioberriengatik 300 ketzal -28 euro inguru- besterik ez dituzte ematen, baina herritarrak limurtzen dituzte, dirua ematen dien bakarra Gobernua dela esanez. Tamalgarria da, benetan. 

Nazioarteko adierazpen eta hitzarmenetan maiz herri indigenaren eskubideak aldarrikatu ohi dira. Ba al du mugimendu indigenak benetan bermatuta duen eskubiderik?
J. P.: Nazioarteko araudia zabala da, ez bakarrik herri indigenen ingurukoa, baita giza eskubideen ingurukoa eta haurren eskubideen ingurukoa ere. Baina, normalean, maila sinbolikoan geratzen diren adierazpenak besterik ez dira. Txilen, behintzat, ez dute inolako zabalpenik. Zentsura diplomatiko batera iritsi garela esango nuke, adierazpen horiek mundu zabalean aitortzen badituzte ere, inork ez baitu haiek betetzeko konpromiso seriorik hartzen. 

Prozesu luze baten ondorioz, Txilek iaz onartu zuen Lanaren Nazioarteko Erakundearen (OIT) herri indigenen inguruko 169. hitzarmena. Albiste oso ona izan zen, baina baita patetikoa ere, ituna 1989an sortu zutela kontuan hartzen badugu bederen. 

J.C.: Nazioarteko itunak beti hartu izan ditugu aintzat. Beti gaude horien inguruan hitz egiten, haiei lotuta gaude. Baina ez dakit zein puntura arte duten eragina; Ekuador ere hitzarmen horien guztien sinatzaileen artean baita, baina ez baititu betetzen bertan ezarritakoak. 

Indigenak parte hartzen duten hainbat foro ere egiten dira, baina, benetan, ez dute euren testigantza entzun ere egiten.

J. R.: Bolivian oso bestelakoa da egoera; 169. hitzarmena edo NBEk 2007an sinatu zuen Herri Indigenen Eskubideen Adierazpena lege baitira gaur egun. Ez dugu itxaron behar agintariek nazioarteko akordioak bete ditzaten, guk betearazi behar ditugu. Txileko edo Ekuadorko egoeran izan gara gu, baina lortu dugu hitzarmenak betearaztea, herritarrek eman diguten konfiantzaren ondorioz.

M. M.: Ez diegu nazioarteko baliabideei garrantzirik kentzen. Bai ikusi dugu, ordea, gobernuek atzerri politika oso egokia egiten dutela, baina atzerrian ikasitakoak ez dituztela gero euren mugen barruan aplikatzen. Aholkuak onartzen dituzte; esatetik egitera, baina, alde handia dago.

Apirilaren 19tik 30era NBEk Herri Indigenen inguruko Foro Iraunkorra egingo du New Yorken. Baliagarria izango dela uste al duzue? 
J. c.: Egiten duten hamargarren foroa dela ikusita, jakin nahiko nuke noraino iristen diren bertan hartutako erabakiak. Gu bertan izango gara hainbat komunitate indigenarekin; gauza da iritzia emateko gunea besterik ez dela guretzat, eta, gidoitik ateratako zerbait esanez gero, kanporatua edo isilarazia izateko arriskua duzula. 

M. M.: Eurak ere konturatu dira ezin dutela batzar bakoitzeko ebazpen bat onartu. Azkenean, erabakitakoari jarraipena nola eman aztertu beharko dute, ez dago beste irtenbiderik. 

j. p.: Mugimendu indigenak beti joko du elkarrizketaren alde. Horretarako edozein aukera baliatzen du, irtenbide modura ikusten duelako. Beraz, ez dira foroak huts egiten dutenak, bertan parte hartzen duten eragileen borondatea baizik; munduan indarrean den errealitate politiko-ekonomikoaren estrategia da, azken finean.

Indigena izatea gaur egun zaila izanik, emakumeak ere bazarete. NBEn Herri Indigenen Eskubideen Adierazpenean emakumeak eta gizonak berdinak direla jasotzen da. Errealitatea hori al da?
J. P.: Txilen Mendebaldeko joerek agintzen dute. Bizitza eredua europarraren oso antzekoa da. Horregatik, beharbada, emakumeak aintzakotzat hartzen dituzte; beste herrialdeetan baino gehiago nabari da hori, ziurrenik. Hori bai, buruzagi eta politikari izatea desabantaila ere bada; horrek emakume indigenen arteko mailaketa bat sortzen du. Hala gertatzen da, nahiz eta jakin badakigun hala ez lukeela izan behar. Gure artean ere bazterkeria ereduak daude. Horrek guztiak, nolabait, indigena eta emakume izateko sentsibilitatea galtzera eraman gaitu.

j. c.: Emakumeak aurrera doaz, apurka. Orain, esaterako, emakumeek politikan hartzen dute parte, duela hamar urte ez bezala. Orduko hartan, etxeko kontuetara kateatzen zituzten emakumeak.

Mito haiek guztiak amaitzen ari garela ikusten dut. Baina, bazterkeria horren errudunak emakumeak eurak ere badirela uste dut. Eurak egon dira maiz kanpora ateratzearen aurka. Alde horretatik, hezkuntzan eta komunikabideen esparruan hainbat neurri hartu ditugu, egoera aldatzeko asmoz. 

Zein da halako egoerei eman behar zaien irtenbidea? 

J. R.: Bolivian, esaterako, Emakumeen Ministerioa osatzeko ahaleginak egin ziren. Horren aurka agertu nintzen; izan ere, emakumeekin harremana zuen edozein gai bertara bideratzeko arriskua zegoen. Horrek ez du horrela izan behar. 

Emakume gisa errespetatuak izan behar dugu. Edozer egiteko gai gara, ez gizonak baino neurri handiagoan, baina ezta txikiagoan ere. Presidenteak edozein kargu har dezakegula dio, eta horretarako prest egon behar garela. 

Hein handi batean nire kideekin bat nator emakumeok errudun garela diotenean; gure arbasoetatik ikasi dugu, eta, tamalez, bereizketan oinarritutako heziketa jaso dugu. Heziketa da, beraz, horren guztiaren gakoa. Seme-alabak gurasoek erakutsitakoaren arabera haziko dira, ez bestela. Matxismoan oinarritutako heziketa ematen badiegu, zergatik kexatzen gara ondoren?

m. m.: Emakumeen borroka nola ikusarazi pentsatzen ari gara Guatemalan. Egia da historikoki emakumea ez dela baztertua izan gure herrian; gerrara ere joaten ziren. Borroka guztiak bi aldekoak izan direla erakutsi nahian gabiltza.

Generoaren gaia nola landu ikusi behar dugu. Ez da emakumeen kontua bakarrik, gizonek ere badute zeresana. Baina erroetara jo behar dugu; ez du balio diskurtso polit eta aurrerakoi bat egitearekin, praktikan ere, eguneroko bizitzan, nola egiten dugun ikusi behar dugu. 

Kontuan hartu, gainera, emakume indigenak hiru aldiz jasaten duela bazterkeria: emakume izateagatik, lehenengo; Estatuaren aldetik, gero; eta emakume mestizoengatik, azkenik. 

j. r.: Guk Konstituzioa erreformatzeko prozesuan dugu ipinita arreta uneotan; emakumeek herri gidaritza nola har dezaketen, horrek arduratzen gaitu gehien. Lehen, legez, emakumeen %30ek zuten bakarrik parte hartzeko aukera Batzar Eratzailean; orain, berriz, parekotasuna agintzen du legeak; hau da, gutxi gorabehera %50ek izan behar dute emakumeak. Gobernuan bertan ere, presidenteak hamar emakumez eta hamar gizonez osatutako ministro kabinetea osatu du, eta gora-beherak tarteko, parte-hartzea berdintasunean oinarrituta garatu da. Orain, noski, buruzagi eta politikari gisa pentsatzen dugu, eta, beraz, halako politikak garatzeko sentsibilizazioa ere handiagoa da. 

Zer dute kolonizatzaile diren herriek indigenak direnengatik ikasteko? Komunikatzaile gisa egiten duzuen lana aintzat hartuta, zer esango zeniekete?
J. p.: Uste dut askotan ume txikiak bagina hartzen gaituztela. Beste herrialdeentzat haurren modukoak gara. Estatuek eredu bakarreko mundua eraiki nahi dute; bada, herri aniztasuna aintzat izan dezatela eskatu beharko genieke. Entzuten ikas dezatela. 

Hala ere, ez da multinazional edo gobernuei luzatutako deia bakarrik; herritarren artean zabaldu behar den ideia da hori, izan indigena edo ez. Errespetuan oinarritutako mundua eraiki behar dugu. 

j. c.: Komunikazio esparrua oso zabala dela hartu behar dugu kontuan. Ahotsa kendu digute, eta, beraz, entzunaraziak izateko ahalegin guztiak egin behar ditugu. Tamalez pentsatzen duguna edo esan nahi duguna guretzako gordetzen dugu; sufritu dugun zapalkuntzagatik izango da hori, Gobernuak gure komunikabideak itxiko dituen beldurrez gaudelako, segur aski. 

j. r.: Ez da bakarrik herriaren ahotsa entzutea, estatuek herrira jaitsi behar dute. Lehen eskutik jaso behar dute zer pentsatzen dugun, zein iritzi dugun, zein ikuskera dugun..., eta horren arabera ekin behar diote lanari. Eskubidea izan behar dugu erabakitzeko esparruetan egoteko. Politikan sartzen uzten ez badigute, etor daitezela gure ondora entzutera. 

Egindakoa nola esaten duzun, hori da Bolivian topatu dugun gako nagusietako bat. Nola zabaltzen duzun egindakoa. Komunikabideetan aritzeagatik hiltzera iritsi da boterea. Gaur egun, okerrak egiten ditugunean bakarrik irteten gara komunikabideetan; aldiz, norberak zabaldu nahi duena esateak ez du garrantzirik. Egoera hori nola irauli pentsatzen ari gara; hau da, komunikazio alternatibo bat nola eraiki, komunikazio garbia nola egin; solidarioak eta gardenak izateko, noski. 

Eta zer esango zeniekete zuen alde egiten dutenei? 
m. m.: Mugimendu indigenarekin bat datozen herrialdeak aliatu gisa hartu behar ditugu. Zapaltzen jarraitzen duten estatu eta enpresa handien aurka zenbat eta gehiago egin, are hobeto. Guk ez diogu ezer eskatzen Guatemalako Gobernuari; lotzen dizkiguten lokarriak aska ditzatela soilik. Utz gaitzatela bakean, libre bizitzen.

